
Lewe selfbeheers!
Liturgie

Votum en Groetseën

Ps. 100:1-4 (bl. 494)
Geloofsbelydenis

Wet

Gebed

Ps. 38:1,3,15,17 (bl. 189)
Leerstellig
Ps. 119:1,2 (bl. 584)
Skriflesing en prediking 

Gebed

Liefdegawe

Sb. 14-1:1,2,3
Seëngroet

Skets

Teks: Handelinge 24:25
Paulus leer in ons teks vir Feliks en sy vrou Drusilla dat selfbeheersing een van die belangrikste eienskappe is wat ŉ gelowige moet hê.  Ook vir ons is selfbeheersing van die uitsterste belang.  Selfbeheersing maak dit moontlik om versoekings te weerstaan, aandag te fokus, gemoedstemmings en emosies te verander, ensovoorts.  In kort, selfbeheersing maak dit vir 'n persoon moontlik om moreel korrek te kan optree.
Selfbeheersing is ŉ gawe en opdrag
Selfbeheersing is volgens Galasiërs 5:23 ŉ gawe van die Heilige Gees.  Die Heilige Gees laat dus die vrugbeginsel van selfbeheersing in elke gelowige ontstaan.  Gelowiges kry egter ook die opdrag om selfbeheers te wees.  Ons moet ons dus inspan om selfbeheersing in ons lewens toe te pas.
Hoe om selfbeheers te kan wees
Selfbeheersing bestaan uit drie elemente:

a) Standaarde: Standaarde is nodig sodat 'n jy kan weet wat om te doen.  Standaarde gee rigting en doelwitte waarna jy deur selfbeheersing kan streef.  Die Bybel stel God se standaarde vir ons lewens.

b) Monitering:  Jy moet jou nakoming van God se standaarde moniteer.  Jy moet jouself ken en weet wat doen jy reg en verkeerd.

c) Doelbewuste aksies:  Jy moet doelbewuste aksies uitvoer wanneer jy agterkom dat jou gedrag nie voldoen aan standaarde wat die Here stel nie.  Jy moet doelbewuste planne maak en uitvoer om jou gedrag reg te stel.

Deur die uitvoering van hierdie drie elemente, kan jy ŉ lewe leef wat wys dat jy waarlik nie mens is wat Jesus Christus as Here en Verlosser in jou lewe het.
Preek
Geliefdes in ons Here Jesus Christus

Selfbeheersing is een van die belangrikste eienskappe wat ŉ gelowige moet hê.  Nie net op een plek nie, maar op verskeie plekke in die Bybel gee die Here dit as ŉ opdrag aan sy kinders om selfbeheers te lewe.  

So staan daar 

· in Spreuke 23:23 “Hou by die waarheid, moet daar nie van afstand doen nie; hou by wysheid, by selfbeheersing, by insig.”
· In Spreuke 25:28 staan daar: “’n Stad sonder ’n muur om hom te beskerm, so weerloos is ’n mens as hy nie selfbeheersing het nie.”
· In Titus 2:12 staan daar: “Die Gees wat God ons gegee het, maak ons immers nie lafhartig nie, maar vul ons met krag en liefde en selfbeheersing”
En dan is daar ons kernvers:  Paulus is in gesprek met goewerneur Feliks en sy Joodse vrou Drusilla.  Hulle gesprek handel oor geloof in Christus en dan word hulle gesprek oor die geloof in Christus opgesom met die woorde: “Paulus het met hom gepraat oor ’n lewe in gehoorsaamheid aan God, oor selfbeheersing en oor die komende oordeel.”
Hoor jy, Broer en Suster, in hierdie gesprek met goewerneur Feliks (seker die belangrikste persoon in Judea daardie tyd) oor die Christelike geloof, handel die gesprek onder andere oor selfbeheersing.  Voorwaar, selfbeheersing is ŉ baie belangrike saak vir gelowiges.

Om te kan verstaan hoekom Paulus in sy gesprek met hierdie hoë amptenaar oor selfbeheersing gepraat het, moet ons iets meer van 
goewerneur Feliks en sy Joodse vrou, Drusilla, weet.  
Kom ons kyk eers ŉ paar oomblikke na Drusilla en Feliks.
Uit buite-Bybelse bronne weet ons vandag dat Drusilla ŉ dogter uit die koningshuis van Herodus was.  Sy was klaarblyklik beeldskoon en het (volgens die gebruik van daardie tyd) op 14 jarige ouderdom met haar eerste man getrou.  Feliks, ŉ heidense goewerneur het haar egter kort na haar troue ontmoet en op haar verlief geraak.  Hy het haar oortuig om haar eerste man te verlaat.  Op 16 jarige leeftyd het sy met Feliks getrou.
In die Bybel word sy ŉ Jodin genoem.  Dit het waarskynlik beteken dat sy die Joodse geloof aangehang het.  As in ag geneem word dat ŉ oom van haar die Herodus was wat Jesus na Pilatus teruggestuur het, is dit waarskynlik dat sy iets van die Christelike geloof sou geweet het.  Sy sou waarskynlik nog meer daarvan wou weet, daarom dat sy moontlik vir Feliks in ons teks oorgehaal het om Paulus te ontbied om met hulle oor die geloof in Jesus Christus te praat.

Feliks was ŉ Romeinse goewerneur van Judea.  Uit die Bybel leer ons twee dinge van Feliks.  

· Die eerste was dat hy (waarskynlik deur sy vrou, Drusilla) redelik bekend was met die besonderhede van die Christelike geloof – so staan daar in vers 22.

· Die tweede was dat hy ŉ onregverdige regter was.  Hy het graag omkoopgeld aanvaar (alhoewel dit teen die wet was).  Daarby het hy geweier om Paulus vry te laat, alhoewel hy as regter geweet het Paulus is onskuldig. 

Uit buite-Bybelse bronne leer ons nog meer van Feliks ken.  Hy was wreed, immoreel, en het nie regtig die vermoë gehad om as goewerneur te regeer nie.  Die enigste rede waarom hy goewerneur geword het, was omdat hy ŉ broer gehad het wat baie invloedryk in Rome was.  In vers 27 lees ons dat Feliks twee dat later deur Festus opgevolg is.  Feliks is weens onbevoegdheid uit sy pos verwyder.
Wat kan ons dus ter opsomming oor beide Feliks en Drusilla sê?

Beide het nie selfbeheersing in hul lewens aan die dag gelê nie.  
· Op seksuele gebied was hulle sonder selfbeheersing – hulle het egbreuk gepleeg en dit sommer openlik.  
· Daarby was Feliks ten opsigte van sy werk sonder selfbeheersing.  Hy was wreed, oneerlik en het nie reg laat geskied nie.  
· Hy het net gedoen wat vir homself goed en lekker en voordelig was... ...

Tog is dit interessant dat beide Feliks en Drusilla meer van die Christelike geloof wou weet.  Was dit dalk omdat hulle ook die heerlike redding in Christus wou ontvang?  

In sy gesprek met hulle oor die Christelike geloof draai Paulus egter nie doekies om nie.  Hy spel dit reguit uit dat jy nie 
· die redding in Christus kan ontvang, as jy nie ook bereid is om gehoorsaam aan die Here te wees nie.  
· En jy kan nie gehoorsaam aan die Here wees as jy nie selfbeheersing aan die dag lê nie.  
· As jy nie deur selfbeheersing gehoorsaam aan die Here is nie, wag die oordeel van God op jou!

Feliks en Drusilla was ontsteld toe hulle hierdie woorde hoor.  Hulle was bang toe hulle van die oordeel van God hoor.  Hulle was bang, want alhoewel hulle gered wou word, wou hulle nie hulle daadwerklik tot God bekeer en selfbeheers begin lewe nie.

Gemeente, selfbeheersing is 

ŉ kenmerk van iemand wat waarlik tot Jesus Christus bekeer is.  

Selfbeheersing maak dit vir ons wat in Jesus Christus  glo, moontlik om 

· versoekings te weerstaan, 

· aandag te fokus, 

· gemoedstemmings en emosies te verander, 

· die regte dinge te doen – al wil ons dit nie op daardie stadium doen nie!  

In kort, selfbeheersing maak dit vir ons moontlik om moreel korrek te kan optree, om altyd te lewe soos die Here van ons verwag.
· Selfbeheersing is ŉ mag of krag wat jy oor jouself het om jouself in toom te hou. 

· Selfbeheersing is ŉ mag of krag waarmee jy jou emosies en begeertes kan beheer

· Selfbeheersing  is ŉ mag of krag waarmee jy jou gedagtes, woorde en dade in bedwang hou.

Selfbeheersing is nodig, want ons lewe in ŉ goddelose wêreld en ons veg elke dag teen die begeertes en luste van ons sondige natuur. En al die aanvegtinge van hierdie wêreld en ook ons sondige natuur maak dat ons so maklik beheer oor onsself verloor... ...
Hoekom was Feliks ŉ slegte goewerneur?  
Hoekom het hy en Drusilla owerspel gepleeg?  

Om geen ander rede nie as dat hulle sonder selfbeheersing toegegee het aan die begeertes van hul sondige natuur.

Gemeente, dit is vir ons maklik om Feliks en Drusilla te veroordeel.  Maar is ons self onskuldig as ons van gebrek aan selfbeheersing praat?  

Nee, elkeen van ons staan ook skuldig aan gebrek aan selfbeheersing.

· Jy word dalk maklik kwaad en tree dan in woede op.

· Jy praat dalk gereeld te maklik en te vinnig en is dan later spyt oor wat jy gesê het.

· Jy gee dalk maklik toe aan ŉ spesifieke sonde.
In Galasiërs 5 word ŉ klomp eienskappe van ons sondige menslike natuur genoem.  Al hierdie eienskappe is eintlik die gevolg van ŉ gebrek aan selfbeheersing op ŉ spesifieke terrein in jou lewe.  Hoor hierdie eienskappe en kyk watter van hulle is dalk waar in jou lewe.  Het jy op hierdie terreine gebrek aan selfbeheersing? 

Die eienskappe is: 
· onsedelikheid, onreinheid en losbandigheid – kom ons stop eers hier. Is buite- of voorhuwelikse seksuele verhoudings, die kyk van pornografie of laatnag eksplisiete programme op televisie (noem maar op) nie die gevolg van ŉ gebrek aan selfbeheersing op seksuele gebied nie?  

· Galasiërs 5 sê ook dat afgodsdiens (afgodsdiens is vandag om byvoorbeeld te dobbel) en towery (towery vandag is om byvoorbeeld toekomsvoorspellers te raadpleeg) praktyke van ons sondige natuur is.  Voeg daarby vyandskap, haat, naywer, woede, rusies, verdeeldheid, skeuring, dronkenskap en uitspattingheid.  Is al hierdie dinge (bakleiery, dronkenskap en uitspattigheid) nie alles die gevolg van ŉ gebrek aan selfbeheersing nie?

Dit is!  

Dit is duidelik dat ŉ gebrek aan selfbeheersing daartoe lei dat ons ongehoorsaam aan die Here leef.  En iemand wat volhardend ongehoorsaam aan die Here leef, is nie waarlik tot Christus bekeer nie. Nee, ons moet selfbeheersing in ons lewens aan die dag lê om ons daagliks van sonde te bekeer en te weerhou, en om sodoende gehoorsaam aan ons Here te kan lewe.

Ja, om selfbeheers te lewe is nie maklik nie.  Dit is moeilik.  Van nature is dit eintlik vir ons onmoontlik.  Maar wat vir ons onmoontlik is, is vir God moontlik.  In Galasiërs 5 word ook gesê dat selfbeheersing vrug van die Heilige Gees in ons lewens is.

Ons kan nie vrugte maak nie.  Vrugbeginsels word deur die Here bevrug en dit is God wat die vrug laat groei en ryp word.  Daarom, ons kan nie self selfbeheersing in ons lewens bewerk nie.  Dit is die werk van die Heilige Gees.....

Tog, die goeie nuus is:  elkeen van ons wat glo dat Jesus Christus ons Verlosser is, het die Heilige Gees van God ontvang. Die Heilige Gees woon binne ons en laat vrugbeginsels ontkiem en laat vrugte groei.  Die Heilige Gees laat ook die vrugbeginsel van selfbeheersing binne ons ontkiem en so ontstaan ŉ klein vruggie van selfbeheersing binne ons.

Die potensiaal om die vrug van selfbeheersing te dra  is dus binne elkeen van ons teenwoordig.  Ons moet hierdie klein vruggie net oppas en beskerm en help om in ons te groei en volwassenheid te bereik.

Daarom dat ons kan sê: selfbeheersing is ŉ gawe van die Heilige Gees, maar selfbeheersing is ook ŉ opdrag van die Here.  Ons moet ons inspan om die vermoë tot selfbeheersing wat die Heilige Gees aan ons gee, toe te pas 

en sodoende selfbeheers te lewe.
Daar is veral drie dinge wat ons kan doen en wat ons sal help om selfbeheers te lewe.
Die eerste ding is om God se standaarde vir jou lewe te laat geld.

Standaarde is nodig sodat 'n jy kan weet wat om te doen.  Standaarde gee rigting en doelwitte waarna jy deur selfbeheersing kan streef.  Die Bybel stel God se standaarde vir ons lewens.

Om selfbeheers te kan wees en gehoorsaam aan die Here te lewe, moet jy weet wat God se standaarde vir jou lewe is.  Hoe doen jy dit? 

Jy moet erns met sy Woord maak: 

· self sy Woord bestudeer, 

· jy kan saam met ander in  Bybelstudiegroepe sy Woord bestudeer,

· gereeld eredienste bywoon om die verkondiging van sy Woord te hoor.

Ja, deur God se Woord te ken, sal jy die standaarde van God vir jou lewe leer ken.

Die tweede ding wat jy kan doen om selfbeheers te lewe, 

is om jou lewe te moniteer.

Jy weet nou wat God se standaarde vir jou lewe is.  Die vraag is nou: 

· hoe kom jy hierdie standaarde na?  

· Wat doen jy reg en wat doen jy verkeerd?

Om jou lewe te moniteer vereis dat jy gereeld selfondersoek moet doen.  Jy moet nadink oor wat jy doen en hoekom jy doen wat jy doen!  Raak ŉ paar oomblikke stil nadat jy iets gedoen het, en vra jouself af: “Hoekom het ek nou net gedoen wat ek gedoen het.”
Daarby, probeer elke dag tyd maak om stil te word en na te dink oor jou optrede.  Toets dan jou optrede aan die standaarde wat God in sy Woord stel.
Die derde ding wat jy moet doen om selfbeheers te lewe, is 

om doelbewuste planne te maak en aksies uit te voer om selfbeheers op te tree.

Ja, jy moet doelbewuste aksies uitvoer wanneer jy agterkom dat jou gedrag nie voldoen aan standaarde wat die Here stel nie.  Jy moet doelbewuste planne maak en uitvoer om jou gedrag reg te stel.

Jy sal byvoorbeeld deur selfmonitering agterkom dat jy selfbeheersing verloor wanneer jy in ŉ sekere situasie kom.  Nou maak jy planne om 
· óf te verhoed dat jy in so ŉ situasie kom, 
· óf om anders op te tree wanneer jy in daardie situasie is.

Die belangrike van hierdie punt is dat jy nie net planne moet maak nie.  Jy moet ook hierdie planne biddend uitvoer.   

Moniteer jou uitvoering van hierdie planne en maak verstellings wanneer nodig.
Samevatting

Broers en Susters, selfbeheersing is ŉ duidelike eienskap van iemand wat waarlik ŉ kind van die Here is.  Selfbeheersing is egter so moeilik om toe te pas, want ons sondige natuur wil ons selfbeheersloos laat optree.  

· Streef na selfbeheersing.

· Werk met die Heilige Gees in jou lewe saam om die vruggie van selfbeheersing, wat Hy in jou lewe plant, te laat groei.

· Ken God se standaarde vir jou lewe.

· Moniteer jou nakoming van God se standaarde.

· Maak, en voer planne uit om met selfbeheersing God se standaarde in jou lewe te kan nakom.

So lewe jy as kind van die Here en is jy nie, soos Feliks en Drusilla in ons teks, bang vir die oordeel van God nie.  Jy is dan nie bang vir die oordeel nie, want jou lewe wys jy glo in Christus wat reeds die Vader se oordeel in jou plek gedra het.
AMEN

